
Hei alle langeleikvener!

Lenge sidan sist det har vore livsteikn frå forumet no, vinterdvalen har teke oss nesten. Men no har kjøtmeisen kvitra og trudd at det er vår,  før kulda slo til att med -27 på Bybrua.
Takk for sist til dei som var på Munnharpe-og Langeleikfestivalen på Fagernes! Det var eit svært vellukka samarbeid, sjøl om det godt kunne vore fleire langeleikentusiastar tilstades. Men vi har ein jobb å gjere som styre i langeleikforum med å få samla  dei som spelar og som synest at langeleiken og musikken er vel verdt å ta vare på . Og som vil vera med på å vidareutvikle og ta i bruk det potensialet som ligg i instrumentet! Anders Røine presenterte   sitt og bror Niels sitt prosjekt for utvikling av langeleiken på festivalen, og vi er spente på det vidare arbeidet.

Neste festival blir på Ål,  vi gledar oss til ei ny inspirerande helg!

Vi ser og fram til spelsamlinga på Gjøvik siste helga før påske med prat og diskusjonar og låtteutveksling!

Helsing Marit og resten av styret i langeleikforumet
Heimesida www.langeleikforum.no treng nytt stoff! Send aktuelt stoff og innspel til Sigrud Bråten: webansvarlig@langeleikforum.no
Seminar / spelsamling i Tingbygningen på Hunn, Gjøvik 8. -9. april 2011

Set av denne helga til triveleg samling og godt spel! Vi samlast i Tingbygningen på Hunn frå klokka 18.00 fredag 8. april til 16.00 laurdag 9. Her blir det låttebyte og spel i alle krokar. 
Kaffe/te, anna drikke og mat får du kjøpt for ein rimeleg sum, og kr. 50,-/pers. tek vi inn til husleiga. Rimeleg overnatting får du på Gjøvik Vandrerhjem Hovdetun tlf  61171011, som ligg like ved Tingbygningen. Sjå nettsida der for kart

Ta med instrument ditt og kom! Og har du ikkje instrument så kan du låne her !

Frå arkivet:
Marit Bakken hugsa Haldor Hegge brukte å fortelje at når nokon omtala ein som var gift med eit retteleg langt kvinnfolk, so va han gift med ei langhørpe!
Elisabeth Kværne fortel:

Langeleikar og langeleikspelar i Sogn!!
Stian Roland og eg var på ei triveleg spelferd til Sogn Museum på Kaupanger i januar.
Der skulle me prate om samband over Filefjell i eldre tid generelt og dansedokka og langeleiken frå Leine spesielt.

Me fekk vitje magasinet og sjå ikkje berre langeleiken og dansedokka frå Leine, men og ein fereseggjord langeleik frå Aurland datert 1824! Også denne leiken er ein øvre Valdres modell med skruvekassa i eine enden.
Men den største overraskinga var å få høyre Aud Ross Solberg spele langeleik! Aud er frå Geilo og lærte av Einar Reinton. Ho hadde nesten ikkje spelt på 30 år, men teknikken og låttane var intakt i god hallingtradisjon. Heia Aud! No håper me du prioriterer langeleikspel i tida som kjem!
Opplæring i langeleikspel i Sør-Aurdal.
Begnaljom spel- og dansarlag har i haust gjennomført kurs i langeleikspeling på SAUS.

Heile 9 deltakarar vart med, - fint fordelt på alle aldrar frå 9 til 84 år.

Ole Aastad Bråten og Oddrun Hegge har hatt hovudansvaret, men Lise Lunde Brennhagen og Guri Marie Hegge har også vore innom som instruktørar. 

No på etterjulsvinteren fortset deltakarane med mål om å stille på Valdreskappleiken i Bagn 2. april. Opplæringa er ikkje berre spørsmål om å få styring på snert og fingrar, det er òg ynskje om å få innblikk i langeleiken si historie i Sør-Aurdal.

Elisabeth Kværne vil gjera greie for dette på ein temakveld i mars.
Vellukka munnharpe- og langeleik-festival

Helga 24.-26. september vart verdas fyrste munnharpe-og langeleikfestival arrangert på museet på Fagernes. Det er fyrste gongen dei to instrumenta sette kvarandre stemne på denne måten, og etter tilbakemeldingane å døme blir det ikkje den siste. Det nystarta Norsk langeleikforum og dei drevne karane i Norsk munnharpeforum utfylte kvarandre på ein god måte. 

Elisabeth, Stian og Ole hadde sett opp ei fin utstilling av harper, langeleikar og dansedokker i peisestova, ein video frå tidlegare festivalar surra og gjekk og det var sal av jubileumsvideoen, CD-ar og munnharper. Oddrun hadde service-torg der folk kunne få utført enkle reparasjonar og kjøpt manglande tilbehør. 

Helga var fylt med kurs og konsertar og deltakinga var god, det var utøvarar i alle alderar og mange nasjonalitetar. Det heile starta fredagskvelden med registrering av dei frammøtte. Etter ein god majel-middag var det ein triveleg konsert med Marit og Rolf Karlberg og Magne Olav Selland. Deretter var det plateslepp og konsert med Hallgrim Berg, Erik Røine og Brøtagutadn. Laurdag var det kurs, - mange kurs – både for nybyrjarar, vidarekomne, meisterklasse og kurs i samspell på munnharpe og langeleik. Det var moro å vandre gjennom nybygget, det let alle stader. Huset synte seg svært godt eigna til dette arrangementet, med sine mange rom og avdelingar.

Helga hadde og plass for foredrag: Elisabeth Kværne fortalde, synte fram og demonstrerte dansedokker, og Svein Westad hadde med ei russisk dansegeit.  Festivalartist Anders Røine viste at han kan spela på mange strenger. Han hadde grubla over korleis ein skulle få betre oppmikking av langeleiken (Velkomen etter, sa langeleikfolk!!) og synte ein ikkje heilt ferdig prototype som kunne brukast elektronisk.

Konsertane måtte berre opplevast, her var det musikalske høgdepunkt il seine kveld. Ikkje minst var dugnadskonserten seint laurdagskvelden eit høgdepunkt. Der fekk vi servert mange instrument og utøvarar vi ikkje hadde høyrt tidlegare: hakkebrett og estisk sekkepipe, fløyte og russisk munnharpetradisjon. Men vi sakna meir lokalt publikum!

Attåt alt dette var det årsmøter i foruma.

I langeleikforumet vart Marit Steinsrud vald som ny leiar og det vart vedteke ein handlingsplan som m.a. omfattar CD-utgjevingar.

I Munnharpeforumet vart det attval på heile styret så Bent Åserud held fram som leiar. I følgje handlingsplanen skal dei ha årleg festival om hausten, smiekurs om våren. Festivalen neste år blir på Ål, smiekurset på Gjøvik. Ellers har dei eige Fjesbok-gruppe og oppdatert heimeside. Berre sjå på www//munnharpa.no!
                                                    Bjørg Berge

Klypp frå avisa ”Valdres” 21.01.2011

Spelte på langeleik av is
Knut og Ole Aastad Bråten spelte torsdag på ein langeleik av is under den internasjonale Ice Music Festival på Geilo. Instrumentet er no stilt ut på Valdres Folkemuseum.

Amerikanaren Bill Covitz brukte sju timar på å lage den såkalla isleiken, som føyer seg inn i rekkja av is-instrument etter idé frå Terje Isungset.

- Vi fekk til å spele enkle melodiar og klangar på isleiken. Det er likevel avgrensa kva den kan brukast til, og vi måtte ha gode mikrofonar og forsterkarar for at lyden skulle nå ut til publikum, seier Ole Aastad Bråten.

Isleiken står utstilt utanfor admini-strasjonsbygget på Valdres Folke-museum. Der står den til vårsola gjer sitt.                                     

                                 T.H. Skogheim, Valdres
Smått og stort

Anne Eidsaa Hamre fekk prøve seg i Norske talenter med sang og langeleik saman med musikarane Rune Glimsdal og Stein Villa,men dei gjekk diverre ikkje vidare.

Finalen i Melodi Grand Prix  hadde og med seg Marie Forr Klåppbakken på langeleik i Helene Bøklsle sin melodi Vardlokk. Spanande måte å bruke leiken på? Ryktene seier at Anders laga lyden på gitaren..

Turid Berge har fått nytt etternamn: Endrerud! Dette hende 22.januar då ho gifta seg med sin Pål Erik i Heensåsen kyrkje,  Dei gjekk ut av kyrkja til ei spesiallaga brudemarsj for langeleik og harpe ! Vi ynskjer det nye ekteparet lykke til!


Nordisk Harpetreff   www.nordic-harp-meeting.se.

Dette treffet samla i år 70 deltakarar fra alle nordiske land samt frå Tyskland, Tsjekkia og England. Ein viktig del av dette treffet var å setja fokus på den nordiske folkemusikktradisjonen og korleis den kan bli brukt på harpe. Sidan den eldste tradisjonsmusikken i dei nordiske landa blir spela på langeleik og kantele, vart musikkstilen i deira levande tradisjon overført til harpe, lyre, kantele og andre likande instrument. Harpetreffet hadde eit tett progam med forlesningar om mellom anna den norske harpa sin renessanse ved Tone Hulbækmo og Sverre Jensen, sibirsk harpe ved Pekka Toivonen og tidlig skandinavisk lyre ved Gjermund Kolltveit. Elisabeth Kværne og Bjørn Aksdal heldt eit musikalsk foredrag dei kalla ”Langeleiken – vår ubrutte link til fortida”.  Det var og mange spelekurs:  Ove Berg frå Finnskogen  på kantele,  amerikanske Nancy Thym om  rekonstruert spelteknikk på den norskeharpa, og islendingane Bára Grimsdottir og Chris Foster om langspel og islandsk fiddla saman med song.  
Elles var det noko for kvar ein smak, frå danske middelalderballader, svenske danselåtar( ikkje svensktoppar!) og improvisasjon på kantele. Og ikkje minst Turid Berge sitt kurs for nybyrjarar på langeleik og overføring av langeleiklåttar til andre instrument. 

Slike samlingar har stor verdi både musikalsk og sosialt, og er med på å ”utvida horisonten” vår, og ikkje minst til å sjå enda meir verdien i dei levande tradisjonane våre .
Dagens låttestev

Kjeringe mi låg i bar’seng i fjor

Hutte-me-, kor ilt ho då gol

E synist e høyre det enno.

Frå Tidsskrift for Valdres Historielag 1964 artikkel av Nils Hovi.
Er det nokon som kan låtten?

